HOTUBA YA MWENYEKITI WA BODI YA WAKURUGENZI PSPTB KATIKA SHEREHE YA MAHAFALI YA KUMI YA NNE YA PSPTB, JUMAMOSI TAREHE 25 OKTOBA 2025 
Ndugu Dkt. Natu El-maamry Mwamba – Katibu Mkuu Wizara ya Fedha na Mgeni Rasmi kwenye mahafali ya 14 ya PSPTB, 
Ndugu Dkt Frederick A. Mwakibinga- Kamishina wa Sera ya Ununuzi wa Umma - Wizara ya Fedha,

Ndugu Wakurugenzi wa Bodi ya Wakurugenzi PSPTB,

Ndugu Bw. Godfred B. Mbanyi – Mkurugenzi Mtendaji wa Bodi ya Wataalam wa Ununuzi na Ugavi (PSPTB), 

Ndugu wakuu wa taasisi na Viongozi mbali mbali waalikwa, 

Ndugu Wafanyakazi wa Bodi,

Ndugu Wahitimu wote,

Ndugu wageni Waalikwa,

Ndugu Wanahabari,

Mabibi na Mabwana, 

ITIFAKI IMEZINGATIWA.

Mheshimiwa Mgeni Rasmi
Kwa niaba ya Bodi ya Wakurugenzi ya PSPTB, Menejimenti wafanyakazi wa PSPTB, na kwa niaba yangu binafsi, napenda awali ya yote niungane na Mkurugenzi Mtendaji wa PSPTB, kumshukuru Mwenyezi Mungu aliyetuumba na kutujalia afya, uzima na kutuwezesha kujumuika katika mahafali hii ya 14 ya PSPTB mahali hapa. 
Mheshimiwa Mgeni Rasmi
Kwa namna ya kipekee kabisa, napenda kukushukuru wewe binafsi Mheshimiwa Katibu Mkuu Wizara ya Fedha kwa kuitikia wito wetu na kukubali kwako kuwa Mgeni Rasmi, katika mahafali hii ya 14 ya PSPTB.
Natambua kuwa jinsi ulivyo na majukumu mengi serikalini na hasa katika kipindi hiki cha uchaguzi, lakini kwa upendo umeamua kuwa pamoja nasi hii leo hatuna la zaidi ya kusema asante sana.

Tunaamini nasaha zako kupitia hadhira hii ya kitaaluma zitatupa hamasa ya kusonga mbele kwa bidii zaidi katika kuisimamia na kutekeleza majukumu ya Bodi hii kwa maslahi mapana ya Taaluma ya Ununuzi na Ugavi na Wataalam wa fani hii nchini na ya taifa kwa ujumla.
Mheshimiwa Mgeni Rasmi
Naomba nikufahamishe kuwa haya ni mahafali ya 14 tangu PSPTB iundwe upya kwa sheria ya Bunge Sura ya 179 ambayo ni matokeo ya moja ya majukumu ya PSPTB ya kutoa mafunzo na kuendesha mitihani ya kitaaluma kwa ajili ya wataalam wa ununuzi na ugavi nchini. 
Mhesimiwa Mgeni Rasmi, 
Mahafali haya kama alivyosema Mkurugenzi Mtendaji wa PSPTB, yanajumuisha wahitimu 368 utakaowatunuku vyeti vya kitaaluma leo hii, na ninaomba kwa ridhaa yako, niwapongeze  sana wahitimu wote walioweza kufikia katika hatua hii ya leo katika ngazi mbalimbali za kitaaluma. Pamoja na hilo, nitumie fursa hii kutoa wito kwa watahiniwa  walioko katika hatua mbalimbali za kukamilisha masomo yao, basi waongeze bidii ili na wao wafikie  hatua kama hii ya Wahitimu wa leo. 
Mheshimiwa Mgeni Rasmi,

Mkurugenzi Mtendaji ameeleza kwa kifupi utaratibu mzima wa kimafunzo na kimitihani uliopelekea sisi kuwepo hapa akijumuisha mafanikio na changamoto zilizojitokeza kwa kipindi cha mwaka mmoja tangu tulipoachana hapa katika mahafali ya 13 ya PSPTB mwaka ya 2024. Nisingependa kurudia aliyosema, yako mengi yaliyofanywa na Bodi hii katika maeneo mengine ila kwa sababu mahususi za tukio hili la kitaaluma, tumechukua yale makubwa na ya msingi pekee. Hivyo kwa niaba ya Bodi yangu ya Wakurugenzi naomba uniruhusu niseme mambo machache hususani yale tuliyoyasimamia katika eneo la mafunzo na mitihani.

(1) Tumesimamia na kuzingatia miongozo yote ya ubora kitaaluma kwa muktadha wa mfumo wa elimu nchini. Kama Bodi tumeshirikiana vyema na taasisi na mamlaka zinazosimamia elimu ndani na nje ya katika kuhakikisha wataalam hawa wanakidhi viwango vya ubora katika Tasnia ya ununuzi na ugavi.
(2) Tunaendelea kuzingatia suala la maadili na weledi katika usimamizi wetu na hususani katika eneo la utoaji wa mafunzo ya kitaaluma na usimamizi wa mitihani. Kama Bodi ya Wakurugenzi tumeelekeza uwepo wa mifumo ambayo inakidhi uwezekano wa uvujaji wa mitihani hii ya kitaaluma na naamini hata wahitimu hawa ni mashahidi.

(3) Kama alivyosema Mkurugenzi Mtendaji tumeanza kutoa mafunzo maalum ya ukaguzi na njia za ukaguzi kwa wataalam wa ununuzi na ugavi ili kuwajengea maarifa na  ujuzi wa ukaguzi na njia zake ili Bodi hii iweze kusajili wakaguzi wa mnyororo wa ununuzi na ugavi nchini watakao tumika katika kukagua utendaji wa mnyororo wa ununuzi na ugavi kwa kushirikiana na wadau mbalimbali kama Ofisi ya Mkaguzi Mkuu wa ndani (IAG), Ofisi ya Taifa ya Ukaguzi (NAOT) na Mamlaka ya Udhibiti wa Ununuzi wa Umma (PPRA) pia wakiwemo wadau wa sekta binafsi nchini. Hatua hii imechukuliwa baada ya kubaini kuwepo kwa mapungufu kadhaa kwenye kaguzi zinazofanyika bila kuwashirikisha wataalam wa ununuzi na ugavi. Tayari Bodi inao wahitimu 131 waliohudhuria mafunzo haya na kufaulu vizuri na leo wameshiriki katika mafahali haya ambapo nao watapokea vyeti. Wahitimu hawa tayari wamesajiliwa na Bodi kama wakaguzi wa mnyororo wa Ununuzi na ugavi. 
(4) Tunaendelea kufuatilia utendaji wa wanataaluma wetu waliopo kwenye wizara, taasisi na mashirika mbalimbali ya umma kwa lengo la kuhakikisha uwezo wa maadili mema, weledi na uaminifu katika utekelezaji wa majukumu yao.  Tumekuwa na utarativu wa kupitia taarifa za kaguzi mbalimbali zinazofanywa na PPRA, CAG na taasisi zingine ili kubaini madhaifu ya wataalam wa ununuzi na ugavi na kuchukua hatua stahiki kwa mujibu wa sheria ya PSPTB sura 179
Mheshimiwa Mgeni Rasmi
Palipokuwa na mafanikio hapakosi changamoto kama zilivyoelezwa na Mkurugenzi Mtendaji na nisingependa kuzirudia ila kwetu kama Bodi ya Wakurugenzi ni kuleta kwako maombi matatu katika utatuzi wa changamoto zilizoelezwa

Mosi, tunashukuru mwaka wa fedha uliopita wizara yako ilituwezesha kupata Millioni mia tisa za kufanya ukaguzi wa ukidhi wa sheria ya PSPTB katika taasisi za umma na binafsi nchini. Fedha zilitusaidia sana katika kutekeleza majukumu haya yenye kuleta tija katika kusimamia taaluma.
Tuliweza kukagua taasisi 336. Kwa unyenyekevu mkubwa, niombe ofisi yako kuendelea kutuwezesha katika mwaka huu wa fedha ili kutimiza azima ya kazi hii yenye manufaa ya kukuza weledi na maendeleo ya fani hii na Taifa kwa ujumla. 

Pili, tuna shukuru ushirikiano wa Wizara yako uliopelekea kupata kibali cha kujenga jengo la PSPTB Dodoma. Naomba tena kuleta ombi katika Ofisi yako ili kutusaidia kupata fedha za ujenzi wa jengo hili litakolowezesha Bodi kuepukana na gharama za pango na kukodisha kumbi kwa ajili ya kuendesha mafunzo na mitihani. 
Tatu, tunaomba kukumbushia kupatiwa Ofisi katika Jengo la Treasury Square mara tu Ofisi yako itakapohamia kwenye majengo yake yaliyoko Mtumba. Bodi ili kutekeleza majukumu yake imeongezewa watumishi jambo linalopelekea watumishi wengine kukosa Ofisi za kufanya majukumu yao lakini pia kwa sasa Bodi inalipa kodi kubwa. Hivyo tunaomba ombi hili lipewe kipaumbele ili kuipunguzia Bodi gharama kubwa za kulipia pango. 
Mheshimiwa Mgeni Rasmi
Mwisho kabisa, naomba nirudie kuwapongeza wahitimu wetu, watakaotunukiwa vyeti leo, kwetu sisi hili niongezeko la wataalamu mahili waliopikwa wakaiva katika utendaji wa mnyororo wa ununuzi na ugavi. Napenda pia niwaase wahitimu wote wakafanye kazi kwa kufuata maadili ya kitaaluma ili kulinda heshima ya Bodi na fani yetu kwa ujumla lakini zaidi muende mkawe chachu katika kuleta ufanisi katika matumizi ya rasilimali za umma na mashirika binafsi kwa manufaa ya taifa na watu wake. 
Mheshimiwa Mgeni Rasmi

Baada ya kusema hayo naomba sasa, kwa heshima na taadhima, nichukue fursa hii kukukaribisha ili utupe nasaha zako na kisha utoe zawadi kwa baadhi ya watahiniwa bora na baada ya hapo uwatunukie vyeti vya kitaaluma jumla ya Wahitimu 368 waliofaulu mitihani ya kitaaluma ya Mwezi Novemba, 2024, Mwezi Mei, 2025 na Agosti, 2025 katika mahafali hii ya 14 ya Bodi ya Wataalam wa ununuzi na Ugavi nchini.  Na pia uwakabidhi vyeti Wataalam wa Ukaguzi katika utendaji wa mnyororo wa Ununuzi na Ugavi wapatao 131.
            Mheshimiwa Mgeni Rasmi, Karibu Tafadhali.

